ATR-Onderwysbeleidstelling

1. Die Afrikaanse Taalraad is ’n burgerlike organisasie wat hom beywer vir die handhawing en uitbouing van Afrikaans as spreek- en skryftaal onder alle mense in Suid-Afrika.  Die ATR bevestig dat Afrikaans as moedertaal, spreektaal en onderrigtaal ’n ten volle geïntegreerde deel van elke Afrikaansspreker se kultuur en identiteit is.

Daar word veral gelet op hoe die taal deur die regering – provinsiale en munisipale owerhede en die staatsdiens - geminag word en op die gebrek aan beskerming waarop Afrikaans wetlik aanspraak maak.  Die werkterrein van die Raad fokus ook baie sterk op Afrikaans as onderrigtaal in ons skole en tersiêre inrigtings.

2. 
Die ATR onderskryf Artikel 6 en ander verbandhoudende en relevante bepalings in die Grondwet.  Die ATR onderskryf die bedoeling van die Wetgewer soos vervat in die Grondwet wat aan die 11 gebruikstale gelyke grondwetlike status gee.

3.
Die ATR dring aan op gelyke nasionale status vir Afrikaans.  Afrikaans moet gelyke status geniet, gelyke statutêre erkenning kry en gelyke beskerming van die Grondwet en die Handves van Menseregte verkry.

4.
Die ATR beywer hom vir die handhawing, erkenning, bevordering en ontwikkeling van Afrikaans sonder  benadeling van enige van die ander amptelike tale, en tree in ’n gees van samewerking op met ander organisasies wat soortgelyke doelstellings m.b.t. Afrikaans nastreef.

5.
Die ATR beskou die handhawing en erkenning van moedertaalonderrig (Afrikaans) op preprimêre, primêre, sekondêre en tersiêre onderwysvlak as ononderhandelbaar.  Die ATR dring aan op die daarstelling van billike maatreëls vir die behoud en vestiging van moedertaal-mediumonderrig en moedertaalskole. Tolkdienste moet vir die ander hoër-onderrigvlakke wees en Staatsubsidie is ’n imperatief.
6.
Die ATR is ’n voorstander van meertaligheid in alle instellings en aktiwiteite waar in diens van die publiek gestaan en dienste gelewer word.  Die ATR staan ’n ordelike praktiese reëling en die realistiese bevordering van meertaligheid in Suid-Afrika voor.

7.
Die ATR dring aan op ’n billike taalbedeling in die regspleging.  Billike regspleging kan alleenlik geskied as ŉ aangeklaagde in sy/haar moedertaal verhoor word, hetsy in die eie taal of by wyse van tolkdienste.  In belang van deursigtige regspleging, behoort die verslagtaal die taal van die verrigtinge te wees en behoort die verslag beskikbaar te wees in die taal van die beskuldigde/verweerder.

8.
Die ATR beywer hom vir die reg tot vryheid van spraak (Art 16) in die taal van keuse. Die ATR bevestig die voorneme om as organisasie, of in samewerking met ander organisasies, hom uit te spreek teen die benadeling van die regte van al diegene wat Afrikaans as moedertaal, spreektaal en onderrigtaal gebruik.
